
	ХАВРЫН ЦАС

	 

	“УЛСЫН ХЭВЛЭЛИЙН ГАЗАР” 1983 онд Улаанбаатар хотноо эрхлэн хэвлүүлсэн “Тавын даваа” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАВРЫН ЦАС



	



	ХҮЛГИЙН ДӨРӨӨ 

	УРТЫН ДУУ

	 

	Уг өгүүллэгүүд манай номын санд байгаа “ТАЛД НҮДЭЛСЭН АГЬ” номд орсон тул эндээс татаж авч уншина уу.

	 

	 


ЭРҮҮ ЦАГААН БОЛЖМОР

	 

	Хаанаас гараад ирэв дээ. Цэлмэг тогтуун агаарт борхон болжмор жив жив жив дуулан жиргэнэ. Цагаан өнгөлзүүр нь наран сөрөг цайвалзана. Түүнийг харахад «Эрүү цагаан болжмор» гэж нэрлэсэн нь чухам оножээ гэж эрхгүй бодогдоно. Болжморын далан хэлээр шулганах нь түмэн хөг аялгууны дуурсалтай. Чагнахад, тэнгэрийн цэлмэг тунгалгийг магтах шиг. Талын хязгааргүй уудмыг бахдах ч шиг. Ямар ч болов тал нутгийн тайван агаад чөлөөтэйг бахдагч цуцашгүй дуучин юм даа гэж санасан юм. Тэгээд ч тэр үү эрүү цагаан болжмор цаанаа л нэг нүдэнд дулаан, сэтгэлд өхөөрдлийн учраа «Ээрэм талын дуучны дууг эгнэгт таслахгүй юмсан» гэж бодох болсон билээ. Тэгж байтал цас нүдгүй шавж, хүйтний эрч нэмсэн өглөө эртийн болжморууд өл хоол дутмаг, үүр хоноц ядмаг, бээрч бээвийсэн харагдахлаар би дулаан орон барьж өгөхөөр шийдсэн юм. Тэгээд нар мандахаас эхлэн алх, хадаас, мод нийлүүлж үүр эвлүүлж суув. Гэтэл гэнэт их шуугианы исгэрэлт сонстож тооноор нэг юм сүр сархийн орж ирэх шиг боллоо. Хорол тооно өөд харвал том хар сүүдэр дайран өнгөрөв. Гэр дотроо ажвал, үхгийн өмнө нэгэн болжмор бөөрөө бүлхэлзүүлж, амаа ангалзуулан бөмбөгнөж байлаа. Очоод бариад автал далавчаа сүр сар хийлгэн дэвж, гараас минь мултрах гэж тэмүүлэв. Болжморыг малгайдаа хийж, үүрээ аваад гарав. Тэгтэл доод хадан цохион дээр сэтгүүр шиг махир хошуутай махчин шувуу өлөн харцаа ийш тийш бэлчээн нэлмийн сууж харагдана. «Чи бас талын дуучин болжморын минь ая эгшгийг таслах гэнэ ээ» гэж шивнээд дүүгүүрээр чулуу нүүлгэн махчин шувууг харах бараа, хайх мөргүй хөөв. Тэгээд хаданд үүр засаж, дотор нь будаа хийж тавив. Эрүү цагаан болжмор жигүүр дэлгэн агаарт чөлөөтэй нисэж алсын алс одов.

	Ажин ажвал, нисэж нисэж олуулаа нийлэн эргэж ирээд миний засаж барьсан үүрний ойр тойронд бууж, өд сөдөө салхинаа сэргээн жиргэнхэн дуулалдаж байлаа.

	 

	1969

	 


ХАЙНАГ

	 

	Манайх тэр жил Долоон давааны аманд Балжир гуайнхтай айл зусаж байлаа. Балжир гуайг харахад тэн ачаа даамгүй, туранхай намхан хөх өвгөн сөн. Харин тэднийд нэгэн мундаг хар хайнаг бий. Нэгэн өглөө зэлнээ үхэр зүс алагтан, түүний дунд Балжир гуайн хар хайнаг сэлмэн эврээ хааяа нэг сэжлэн, сүүлээрээ ялаа үргээж уулын оройтой хараа чацуухан, хамраа сартайлган зогсоно. Наран сөрөг гялбан анивчих нүдээ, саарьтай борхон гарынхаа араар нухлан, гартаа буланг нь мэрж мэрчихсэн ааруулын хэлтэрхий барьж би эгчийнхээ хажуутаах, хувин дүүрэн сүүний дэргэд зогсож хайнагийг ажиж байлаа.

	Гэтэл гэнэт хар хайнаг нүд улаалган над руу ухасхийв. Би ч дуу алдан хувинтай сүүг чирэн гүйв. Нэг л мэдэхэд би нэлийсэн их сүүн дунд тийчилж байлаа. Ааруулын хэлтэрхий маань сүү нь асгарч бөөрлөсөн хувингийн дэргэд хэвтэнэ. Хайнаг хаана отож зогсоно вэ! гэж бодохоос айдас хүрч ийш тийш харав. Аз болоход хайнаг ойр үзэгдсэнгүй.

	— Хүүхэд яачхав...

	— Хар гөлөг таширлаад тэр.

	— Балжирын хайнаг нохой үзэж чадах биш!.. гэж зэлэн дээрх саальчид ам амандаа шагшин хоромхон зуур цугларч ирэв.

	— Уржнан ч болох уу даа. Ар хөвд Балжирынтай айл байхад энэ хайнагийн эвэрт үхсэн чоно өлгөөтэй ирсэн юм... Дүү минь мэнд л гарсан нь яамай! гэж эгч маань шогшрон тоос шороог гөвж, шалбарч халцарсныг боов. «Ашгүй яаж намайг эвэртээ өлгөчихсөнгүй вэ?» гэж би азшаан бодов. Үүнээс хойш «Ийм айхавтар хайнагт мөргүүлчих вий гэж Балжир гуай ч бас айж явдаг байх даа» гэж санахдаа хот айлынхаа хамгийн хүч тэнхэлтэйд хар хайнагийг тооцон, түүнийг харахаас л өвдөг чичирдэг болж билээ.

	Хатсан навчис сэрчигнэж цасан ширхэг будрах цагийн нэгэн өдөр Долоон давааны эхний шигүү ойд эгчийнхээ хамт би түлшинд явж байлаа. Эгчийн нэг алхахад би хоёр гишгэж, зарим газар хормойноос нь базан бөн бөн шогшино.

	Эргэж харахад эгчийн хол хол алхсан мөр, миний ойр ойрхон гишгэсэн мөр уулын бэлээс ойн дундуур цасан дээгүүр зурайсан нь дэлгэсэн цагаан цаасан дээгүүр үсгийн хэв том бага хоёр хүний нэгэн зэрэг эв хав муутайхан таталгасан бичиг мэт.

	Гэтэл бүдүүн модны цаана бөөн хар юм сэрхийн хөдлөхөд үс өрвөсхийх шиг болов. «Баавгай» гэж шивгэнэн нүд цавчихын зуурт модны цаагуур эгч бид хоёрыг гүйж ортол харин тэр зүгээс «Хаа хөөг» гэх хэн нэгний дуу сонсогдов. Ахиулж харвал Балжир гуайн хар хайнаг үргэсэн бололтой чих сортойлгож, нүд дүрлийлгэн сэлмэн эврээ сэжлэн зогсоно. Эврээ сэжихэд нь орчны модны мөчир сэрчигнэн чичрэх шиг. Мөчир чичрэлтээр моддын оройгоос цасан ширхэг тал талд цацагдан унах нь ихсэх мэт. «Хэзээ л ухасхийх бол» гэж би зүрх алдан эгчийн араас дагаж явав. Хар хайнаг над руу дайрах гэж байгаа аятай сэлмэн эврээ сэжлэн эгчээс нүд тойруулан харах шиг боллоо. Хайнагийн цаана Балжир гуай хөлсөө ханцуйгаараа шудран арчаад тэвэрч багтамгүй модыг тэргэнд бярдан ачиж байв. Эгч бид хоёр дэм өгч түлээнээс нь ачилцав. Хар хайнаг ухасхийх нь битгий хэл харин Балжир гуайн гарын аяыг даган миний харлаг хонь шиг номхныг гайхав. Балжир гуай бид тэргэнд зэрэгцэн сууж «Хөж! хаа!» гэж гилэнхэн уулын уруу хөдөллөө. Балжир гуайн дэргэд би хээвнэгхэн сууж «Хөж» гэж цуурай шингэн дуугарч явав...

	Энэ мөчөөс хойш хар хайнагийг хонь мэт номхотгон эдэлснээр нь хот айлд маань хамгийн хүч тэнхээтэй нь Балжир гуай мөнөөс мөн гэж би аргагүй бодох болсон билээ.

	 

	1965

	 


ХӨХӨӨНИЙ ДУУЛЬ

	 

	Уг өгүүллэг манай номын санд тусдаа ном болон орсон тул эндээс татаж авч уншина уу. 

	 


 

	ГАЦУУР

	 

	Уг өгүүллэг манай номын санд байгаа “БИЧЭЭСНИЙ ДУУЛЬ” номд орсон тул эндээс татаж авч уншина уу.

	 


УЛИАС

	 

	Аадрын шаагих сүрт чимээ чих дэлсэв. Үүлгүй атал юун бороо ордог сон билээ хэмээн гайхаж цонхоор нүд тусгаваас тагтан тушаа ургасан улиас намрын хонгор салхинаа ахуй биеэрээ ганхаж, гандмал шар навчсаа сэрчигнүүлэнхэн шуугьж байлаа. Улиасны сэрчигнээн чухам ингэж аадар шаагих мэт сонсогддогийг анх удаа мэдэв. Түүнээс улбаалан ажваас улиас модон, сэр сэр жавар салхины хүчлэн салхилахуйяа бундан хэлбэрт навчсаа ийш тийш ганц нэгээр нь хөзрийн цаас шиг гялалзуулж шидлэнхэн эх хөрснөө буулганам ажээ.

	Навчсын хийсэж унахын тоолон цаг мөч урсан одохуйяа улиас салаа мөчрөө сэвийлгэж нүцгэрэнхэн үлдэх нь намрын гуниг мэт сэтгэл дэнслүүлэв. Чингэвч хүйтэн жихүүний хошуу цаашилж, урин дулааны амьсгал наашлахад хурын дараах ногоо сэргэх лугаа адил өнөөгөөс үзэмж чанар төгсөөр дахиж урган цэцэглэхийн тулд л үр навчсаа эх хөрсний гүнээ үлдээх гэж шидлэнхэн байна шүү дээ хэмээн бодож цонхоор үзэгдэх улиас модноос харцаа салгаж билээ.

	 

	1963

	 


ХАВРЫН ЦАС 

	ХУРГА

	ХУР  

	 

	Уг өгүүллэгүүд манай номын санд байгаа “БИЧЭЭСНИЙ ДУУЛЬ” номд орсон тул эндээс татаж авч уншина уу.

	 


ХУУЧРЫН АЯЛГУУ

	 

	Би хичээлд очих ирэхдээ голдуу л нэг замаар явна. Ялангуяа оройн давтлагаас буцахдаа гурван давхар тэр нэгэн ягаан байшингийн дэргэдүүр заавал саатан гардаг билээ. Гурван давхрын нимгэн цэнхэр хөшигтэй цонхны цаанаас хуучрын аялгуу зөөлнөө эгшиглэхийг чих тавин сонсож, үдшийн сэрүүн тунгалаг агаараар чээж дүүрэн амьсгалж зогсоно. Хуучрын хос чавхдаснаа ардын дуу амилахад чилсэн тархи сэргэж, алд биеийн алжаал арилан хийсэж, хүч тэнхлээр сэлбэгдэх мэт болоод явчихна. Хуучрын утаснаас ийм уяхан хэр нь сэтгэлийн чавхдас дэлдэх аялгуу урсан гардаг юм аа гэж гайхмаар аа! Хөгжимчин эс үзэгдэнэ. Харин цэнхэр хөшгийн дээр харлах сүүдэр нь хаа нэг тусах ажээ. Энэхүү аялгуу эгшгээр нь өртөөлөн хөгжимчнийг би төсөөлж бодлоо. Дунд зэргийн нуруутай, мах мариа тэгшхэн, дугуй цагаан царайтай, нүдээрээ инээвхийлсэн бүсгүй. Түүний нүд лав үл ялигхан давхраатай болов уу. Тийм бол дугуй цагаан царайнд нь их л зохио доо. Бүсгүйн давхраат алаг нүдээрээ инээвхийлэхэд үе тэнгийн залуусын зүрхний гижиг лав хүрдэг байж таарна. Азтай төрсөн аавын хүү л тэр сайхан алаг нүдний талимаанд жаргана даа. Хөгжимчин цааш эргэж сандал торхийтэл татан суух шиг болов. Охор ханцуйтай дан дээлнийхээ хормойг хумьсхийн сууж, хагалж задгайлсан үсээ ар тийш хаяад хуучир юугаа өвөр дээрээ авах шиг болов. Гэтэл тэднийд зочин гийчин ирэв бололтой. Хөгжмийн эгшиг гэнэт зогсов. Хөшиг дээгүүр сүүдрүүд сүүтэлзэн сүүтэлзэн өнгөрнө. Удсан ч үгүй хундага ханхийтал тулгах, хөгжим хөглөх сонстох нь тэр. Үүн сацуу ам халсан зочин гийчдийн яриа өндөрсөж шагшин шуугих нь ихсэж «Ахиад хуучирдана аа» гэх үг там тум дуулдав. Түүнийг дэмжин миний зүрх «дахиад» гэж шивгэнэн цохилно. Бүсгүй хуучрын утсыг шударснаа «Ямар дуу аялах вэ» гэж намуухан хэр нь уянгатайхан хэлээд инээмсэглэх шиг болов. Түүний тасалгаа дүүрэн баясалт мишээлт хана, туурга, цонх нэвт харагдах шиг санагдав. «Туурга нэвт туяатай» гэсэн дууны мөрийг ийм л мөчид төрсөн сэтгэгдлээр хэн нэг зохиож ардын дуу бүтээсэн биз ээ гэж би бодов. Бүсгүй ахин хуучрын хэлээр хүний сэтгэлийн долгиог үелзүүлж гарлаа. Хос утасны дээгүүр түүний уран хуруу үегүй юм шиг бөмбөрсөөр ажээ. Уран хурууны шидээр амилах уян аялгууг нам гүм шөнийн агаар холын холд долгион юугаараа цацлах мэт санагдана. Төрж өссөн нутгийн уул ус, харгуй, насан буурал аав... чухам л бодогдоогүй юу эс үлдлээ гэж санана! «Би хөгжимчин болох гэж даанч оролдсонгүй дээ. Чармайгаад үзсэн бол яах сан бол» гэж санагдав. Түрхийх чимээ гарч, цонхоо хаасан тул хуучрын эгшиг намсаж, дөрвөн хананы дундын явдал чихний хонхыг дэлдэхтэй үгүйтэй боллоо. Хэдийнээ шөнө дүл болжээ. Би гэрийн зүг хөл тавьж явахдаа «Лав л аав, ээж, гэрийнхэн нь таван цагаас өмнө эзгүй байдаг байлгүй. Зүсийг нь ч болтугай харъя гэж харуулдаж ядлаа. Ингэж хөгжмийн увдисаараа хүний сэтгэлийг далдаас эзлэнхэн эзэмдэж хуучрын хэлээр гайхалтай уран хайлдаг нь миний төсөөлснөөс ямар бүсгүй байгаа бол. Маргааш ч юм уу хэзээ ч болов орж үздэг хэрэг ээ» гэж сэтгэлдээ хатуу шийдэв. Залуу насны саваагүй зан ч гэх үү. Заавал санасандаа хүрэх гэдэг зоримог халууных ч гэх үү. «Хуучрын аялгуу уянгалж байгаа болохоор тэр лав л гэртээ байна» гэж бодоод би гурван давхарт гарч хаалганы хонхыг аяархан дарав. Нэгэн тасалгааны үүд нээгдэж хүний хөнгөн алхаа наашлав. Энэ зуур би олныг амжин бодлоо. «Юу гэж хэлдэг билээ. Өөр айл асуух уу. Тэгвэл «Биш ээ» гээд хаалгаа хаачихвал ганц үг ч сольж чадахгүй шүү дээ. Таны хөгжмийн эгшгийг цонхны цаанаас жил сонслоо. Миний хамгийн дуртай дууг хөгжимдөж өгөхгүй юу гэж гуйх гэсэн юм гээд түс тас хэлчихдэг хэрэг үү! Зүс үзээгүй хүнийг ингэж хэлэхлээр солиотой гажиг юм гэж боддог болов уу».

	Хаалганы цоож торхийж нээгдлээ. Миний өмнө гэгээ татсан цэнхэр дээлтэй, нимгэн цагаавтар царайтай үсээ задгайлж хоёр мөр лүүгээ унжуулсан бүсгүй зогсоно. Миний төсөөлсөн хол зөрсөнгүй ээ гэж би дотроо шивгэнэв. Тэгээд хоолойгоо засаж:

	— Танаас нэг юм асуух гэсэн юм. Асуух ч гэж дээ гуйх гэсэн юм гэж арай ядан хэлээд нүүр нүд өөд нь эгцлэн харав. Хөдөлгөөнгүй зогсогч түүний хар бараан шилний цаана хорвоог ажих гэрэлт алаг нүд цавчихыг олж үзсэнгүй. Орчлонг нүдээрээ бус зүрхээрээ, хөгжмийн уяхан эгшгээрээ хардаг байжээ. Би өөрийн эрхгүй «Аяа...» гэж дуу алдан барьж яваа цүнхээ шалан дээр хөсөр алдав. Хуучрын аялгуу сэтгэлийн утсыг долгилуулан доргиож булгилах зүрхэнд догшин шуурга дэгдээн хангинав.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

